
Mangalashtakam

મઙ્ગલાષ્ટકમ્

શ્રીમત્પઙ્કજવિષ્ટરૌ હરિહરૌ વાયુર્મહેન્દ્રોઽનલઃ
ચન્દ્રો ભાસ્કરવિત્તપાલવરુણાઃ ધર્માધિરાજો ગ્રહાઃ ।

પ્રદ્યુમ્નો નલકૂબરઃ સુરગજઃ ચિન્તામણિઃ કૌસ્તુભઃ
સ્વામી શક્તિધરસ્તુ લાઙ્ગલધરઃ  કુર્વન્તુ નો મઙ્ગલમ્  ॥ ૧॥

ગૌરી શ્રીરદિતિશ્ચ કદ્રુ સુભગા ભૂતિઃ સુપર્ણી શુભા
સાવિત્રી તુ સરસ્વતી વસુમતી દ્રૌપદ્યહલ્યા સતી ।

સ્વાહા જામ્બવતી સુરુક્મમભગિની દુઃસ્વપ્નવિધ્વંસિની
વેલા ચામ્બુનિધેઃ સુમીનમકરા કુર્વન્તુ નો મઙ્ગલમ્  ॥ ૨॥

નેત્રાણાં ત્રિતયં શિવં પશુપતેરગ્નિત્રયં પાવનં
યત્તદ્વિષ્ણુપદત્રયં ત્રિભુવનં ખ્યાતં ચ રામત્રયમ્ ।

ગઙ્ગાવાહપથત્રયં  સુવિમલં વેદત્રયં બ્રાહ્મણં
સન્ધ્યાનાં ત્રિતયં દ્વિજૈઃ સુવિહિતં કુર્વન્તુ નો મઙ્ગલમ્  ॥ ૩॥

અશ્વત્થો વટવૃક્ષઃ ચન્દનતરુઃ મન્દારકલ્પદ્રુમૌ
જમ્બૂનિમ્બકદમ્બચૂતલરલાઃ વૃક્ષાશ્ચ યે ક્ષીરિણઃ ।

સર્વે તે ફલસંયુતાઃ પ્રતિદિનં વિભ્રાજનં રાજતે
રમ્યં ચૈત્રરથં ચ નન્દનવનં કુર્વન્તુ નો મઙ્ગલમ્  ॥ ૪॥

વાલ્મીકિઃ સનકઃ સનન્દનતરૂ વ્યાસો વસિષ્ઠો ભૃગુઃ
જાબાલિર્જમદગ્નિકચ્છજનકાઃ ગર્ગોઽઙ્ગિરા  ગૌતમઃ ।

માન્ધાતા ઋતુપર્ણવૈનસગરા ધન્યો દિલીપો નલઃ
પુણ્યો ધર્મસુતો યયાતિનહુષૌ કુર્વન્તુ નો મઙ્ગલમ્  ॥ ૫॥

બ્રહ્મા વેદપતિઃ શિવઃ પશુપતિઃ સૂર્યશ્ચ ચક્ષુષ્પતિઃ
શક્રો દેવપતિર્યમઃ પિતૃપતિઃ સ્કન્દશ્ચ સેનાપતિઃ ।

યક્ષો વિત્તપતિઃ હરિશ્ચ જગતાં વાયુઃ પતિઃ પ્રાણિનાં
ઇત્યેતે પતયઃ સમેત્ય સતતં કુર્વન્તુ નો મઙ્ગલમ્  ॥ ૬॥

મઙ્ગલાષ્ટકમ્

ગઙ્ગા  સિન્ધુ સરસ્વતી ચ યમુના ગોદાવરી નર્મદા
કાવેરી સરયૂર્મહેન્દ્રતનયા ચર્મણ્વતી વેદિકા ।

ક્ષિપ્રા વેત્રવતી મહાસુરનદી ખ્યાતા ચ યા ગણ્ડકી
પૂર્ણા પૂર્ણજલૈઃ સમુદ્રસહિતાઃ કુર્વન્તુ નો મઙ્ગલમ્  ॥ ૭॥

લક્ષ્મી કૌસ્તુભપારિજાતકુસુમાઃ ધન્વન્તરિશ્ચન્દ્રમાઃ
ગાવઃ કામદુઘાઃ સુરેશ્વરગજો રમ્ભાદિદેવાઙ્ગનાઃ  ।

અશ્વઃ સપ્તમુખઃ સુધા હરિધનુઃ શઙ્ખો  વિષં ચામ્બુધેઃ
રત્નાનીતિ ચતુર્દશ પ્રતિદિનં કુર્વન્તુ નો મઙ્ગલમ્  ॥ ૮॥

ઇત્યેતદ્વરમઙ્ગલાષ્ટકમિદં  પાપૌઘવિધ્વંસનં
પુણ્યં સમ્પ્રતિ કાલિદાસકવિના વિપ્રપ્રબન્ધીકૃતમ્ ।

યઃ પ્રાતઃ શ‍ૃણુયાત્ સમાહિતમનાઃ નિત્યં પઠેત્ ભક્તિમાન્
ગઙ્ગાસાગરસઙ્ગમે   પ્રતિદિનં પ્રાપ્નોત્યસૌ મઙ્ગલમ્  ॥ ૯॥

ઇતિ કાલિદાસવિરચિતં મઙ્ગલાષ્ટકં  સમ્પૂર્ણમ્ ।

